
	Ciclo de visitas guiadas a galerías e centros de arte

VISITA 29

Sábado 7 de novembro de 2009

	[image: image1.jpg]



	PROGRAMA visita 29

11.45

Punto de encontro: MARCO, Museo de Arte Contemporánea de Vigo

12.00

Visita á exposición Un mar de color

de E. Vega de Seoane

Galería PM8, Vigo

12.40

Visita á exposición monográfica

de Lino Lago

Galería Dua2, Vigo

Izda.: Lino Lago, Atentado a Ingres, 2009. Óleo sobre lienzo


Exposición Un mar de color, E. Vega de Seoane

Galería PM8, Vigo

Esta é unha mostra onde a pintura busca transmitir directamente enerxía, por medio de títulos nas obras que se refiren ao aire, a terra, ao vento, ao monte, e que falan de escribir, navegar e soñar.

O pintor crea un escenario a través da cor, a escritura espontánea, as formas que se van creando por arte de maxia, como as nubes que se forman no ceo. Son escenarios abertos que invitan a entrar neles dándolles a nosa particular lectura. Non existe un só significado; son obras abertas á nosa imaxinación.

E. Vega de Seoane (Madrid, 1955) é unha figura clave do expresionismo abstracto a partires da década dos setenta, cando descubre a súa verdadeira vocación nunha estancia en Suecia, Dinamarca e Holanda, despois de experimentar en diversos eidos como a cinematografía, a fotografía ou o teatro. En 1977 inicia os seus estudos de Belas Artes na Academia Arjona, ata proseguir a súa andadura en solitario, participando en numerosos concursos e exposicións.

Antes de independizarse artisticamente, no verán de 1977, emprende unha viaxe a través de Asia, percorrendo en trens e autobuses Irán, Afganistán, Paquistán e India, o que deixará ata o día de hoxe unha profunda pegada na súa alma. Desenvolveu un estilo propio caracterizado pola cor e a liberdade expresiva. Participou en importantes feiras internacionais e a súa obra atópase en importantes coleccións privadas ou públicas. 

Exposición monográfica de Lino Lago

Galería Dua2, Vigo

“Por sorte non teño prexuízos e inspírome en todo menos na arte”, afirma contundentemente este experto en hiperrrealismo, estilo no que investiga sen ningún límite co único obxectivo de resaltar o detalle do ínfimo, do anecdótico, ata elevalo á categoría de protagonista: unha fracción de mar, sen referencias espaciais, só a auga, as ondadas modeladas pola luz de gran calidade técnica. Paisaxes con riscos de impregnacións ou atentados sobre obras xa realizadas completan esta curiosa mostra do artista redondelán.

Este antinómico e solapado posicionamento que vehicula a realidade como o punto de partida da súa pintura, afástase do fenómeno da representación para situarse noutra visión máis táctil: a realidade como realidade, recuperando o debate que xa mantiveran Antonio López e Tàpies á hora de cuantificar quen era máis realista, se un que representaba sobre un lenzo a mesma, ou o que a introducía directamente en forma de terra, madeira, po, cemento... exaltando a dimensión poética e misteriosa, a soidade perdida no silencio dos enigmas do Chirico, que creu que detrás dunha anodina mirada ás grandes ou ás pequenas prazas se podía construír un cálido poema para falar do mundo.

Chegamos á conclusión de que o máis destacado da súa obra é a preocupación e defensa do contido “como verdadeiro motor e esencia da estética, fronte ao modo en que a mesma obra se executa, entendida esta como simple propiciador de opinións ou gustos”. Na súa obra é característica a presenza de elementos, como manchas ou borranchos, que el califica como a parte invisible da realidade: “a realidade sen unha parte abstracta queda simple”, sentencia Lino para significar que o realismo non é suficiente nunha obra de arte.

Lino Lago (Redondela, 1973) é Licenciado en Belas Artes pola Universidad Complutense de Madrid e reside actualmente en Lituania. Maila súa xuventude está a ser recoñecido a través de numerosos premios pola súa calidade plástica como a recentemente outorgada Mención de Honor no XXIV Premio BMW de Pintura, 2009.

